
	Fəsil I 
Ümumi müddəalar
Maddə 1. Qanunun məqsədləri 
Bu qanunun məqsədləri: 
a) kənd təsərrüfatı və kəndin inkişafı siyasətinin müəyyənləşdirilməsi üçün ümumi prinsiplərin və tələblərin müəyyən edilməsi; 
b) kənd təsərrüfatı və kəndin inkişafı siyasətinin idarə edilməsinin əsas prinsiplərinin müəyyən edilməsi və onun idarə edilməsinə cavabdeh olan səlahiyyətli dövlət orqanlarının/idarələrinin səlahiyyətlərinin müəyyən edilməsi; 
q) kənd təsərrüfatı və kəndin inkişafı sahəsində mövcud hüquqi münasibətlərin tənzimlənməsinə yardım; 
d) kənd təsərrüfatı fəaliyyəti və əlaqəli fəaliyyətlə kənd iqtisadiyyatının inkişafına yardım; 
e) dövlət tərəfindən həyata keçiriləcək dəstək tədbirlərinin müəyyən edilməsinə və həyata keçirilməsinə yardım; 
v) fermerlərin rəqabət qabiliyyətinin artırılmasına yardım; 
z) iqlim dəyişikliyinə uyğunlaşmaq və ətraf mühitə iqlim dəyişikliyinin zərərli təsirini azaltmaq üçün müvafiq şəraitin yaradılmasına yardım; 
t) kənddə sahibkarlığın inkişafının stimullaşdırılması.
Maddə 2. Qanunun tənzimləmə sahəsi 
Bu qanun aşağıdakıları müəyyən edir: 
a) kənd təsərrüfatı və kəndin inkişafı siyasətinin prioritetləri ilə bağlı ümumi prinsiplər və tələblər; 
b) kənd təsərrüfatı və kəndin inkişafı siyasəti çərçivəsində dövlət tərəfindən həyata keçiriləcək dəstək tədbirləri ilə bağlı ümumi tələblər; 
q) kənd təsərrüfatı və kəndin inkişafı siyasətinin idarə edilməsi ilə bağlı ümumi tələblər; 
d) kənd təsərrüfatı və kəndin inkişafı siyasətinin idarə edilməsinə görə məsuliyyət daşıyan səlahiyyətli dövlət orqanlarının/qurumlarının səlahiyyətləri; 
e) kənd təsərrüfatı və kəndin inkişafı sahəsində vahid elektron məlumat bazalarının və informasiya sistemlərinin inkişafı ilə bağlı ümumi tələblər; 
v) fermer təsərrüfatlarının və kənddə mövcud olan müəssisələrin reyestrinin aparılması üçün müvafiq tədbirlərin hazırlanması və həyata keçirilməsi ilə bağlı ümumi tələblər.
Maddə 3. Anlayışların tərifi 
Bu qanunun məqsədləri üçün, onda istifadə olunan terminlər aşağıdakı mənaları daşıyır: 
a) Kəndin inkişafı − kənd yerlərində iqtisadi, sosial və ətraf mühit dayanıqlılığının gücləndirilməsi; 
b) Kənd təsərrüfatı fəaliyyəti − təsərrüfat fəaliyyətinin həyata keçirilməsi məqsədilə kənd təsərrüfatı məhsullarının ilkin istehsalı, o cümlədən bu məhsulların qanuni sahiblikdə olan torpaqda və/və ya qeyd olunan torpaqla əlaqəli əmlakda istehsalı. Kənd təsərrüfatı fəaliyyətinin ən mühüm komponenti bu torpağa və onunla əlaqəli əmlaka qulluq və ətraf mühit baxımından və kənd təsərrüfatı məhsullarının istehsalı üçün yararlı vəziyyətdə saxlanılmasıdır; 
q) Əlaqəli fəaliyyət − ilkin istehsalın kənd təsərrüfatı məhsullarının emalı/yenidən emalı və xidməti ilə əlaqəli fəaliyyət, həmçinin aqroturizm fəaliyyəti; 
d) Kənd təsərrüfatı və kəndin inkişafı siyasəti − kənd təsərrüfatı fəaliyyətinə cəlb edilmiş şəxslərin gəlirlərinin artırılması və kəndin inkişafı məqsədi daşıyan dövlət siyasətinin əsas istiqamətləri və tədbirlərinin məcmusu; 
e) Fermer təsərrüfatı − kənd təsərrüfatı məhsullarının ilkin istehsalı və ya kənd təsərrüfatı məhsullarının ilkin istehsalı və əlaqəli fəaliyyətin həyata keçirilməsi üçün istifadə olunan torpaq sahəsi və/və ya torpaq sahəsinə bərkidilmiş bina-tikili;
v) Kənddə mövcud olan müəssisə − əlaqəli fəaliyyətin həyata keçirilməsi üçün istifadə olunan torpaq sahəsi və/və ya torpaq sahəsinə bərkidilmiş bina-tikili; 
z) Fermer − fermer təsərrüfatında kənd təsərrüfatı fəaliyyətini və ya kənd təsərrüfatı fəaliyyəti və əlaqəli fəaliyyəti həyata keçirən fiziki şəxs və ya hüquqi şəxs; 
t) Fermer təsərrüfatları və kənddə mövcud olan müəssisələrin reyestri − fermer və onun tərəfindən fermer təsərrüfatında həyata keçirilən kənd təsərrüfatı fəaliyyəti haqqında məlumatı, həmçinin kənddə sahibkarlıq, kənddə mövcud olan müəssisədə həyata keçirilən əlaqəli fəaliyyət və dövlət tərəfindən həyata keçirilən dəstəkləyici tədbirlər haqqında məlumatı əhatə edən fermer təsərrüfatları və kənddə mövcud olan müəssisələrin vahid məlumat bazası; 
i) Dəstəkləyici tədbirlər − kənd təsərrüfatı fəaliyyətinin təşviqi və kəndin inkişafı üçün həyata keçirilən tədbirlər (o cümlədən, ödənişlər); 
k) İdarəetmə orqanı − Gürcüstanın Ətraf Mühitin Mühafizəsi və Kənd Təsərrüfatı Nazirliyi; 
l) Ödəyici agentlik − idarəetmə orqanının sisteminə daxil olan qeyri-sahibkarlıq (qeyri-kommersiya) hüquqi şəxsi − Kəndin İnkişafı Agentliyi; 
m) Kənd − Gürcüstanın “Yerli özünüidarəetmə məcəlləsi” üzrə üzvi qanunu ilə müəyyən edilmiş kənd; n) Şura − Kənd Təsərrüfatı və Kəndin İnkişafı üzrə İdarələrarası Şura; 
o) Kənddə mövcud olan sahibkar − kənddə mövcud olan müəssisədə əlaqəli fəaliyyəti həyata keçirən fiziki şəxs və ya hüquqi şəxs.
Maddə 4. Kənd təsərrüfatı və kəndin inkişafı siyasətinin məqsədləri 
Kənd təsərrüfatı və kəndin inkişafı siyasətinin məqsədləri: 
a) istehsal olunan kənd təsərrüfatı məhsullarının daxili və beynəlxalq bazarlarda rəqabət qabiliyyətinin artırılması yolu ilə kənd yerlərində iqtisadi fəaliyyətin səmərəliliyinin və məhsuldarlığının yaxşılaşdırılması, kənd təsərrüfatı sahəsində dəyər zəncirinin inkişafının təmin edilməsi, o cümlədən yüksək dəyərli məhsulların təşviqi; 
b) kənd yerlərində yaşayış və iş şəraitinin yaxşılaşdırılması, cəmiyyətin bütün qrupları üçün bərabər imkanların yaradılması, o cümlədən rəqəmsal transformasiyaların dəstəklənməsi yolu ilə kənd əhalisinin gəlirlərinin artırılması; 
c) kənd təsərrüfatı istehsalı, təbii resurslardan istifadə, ekosistemlərin qorunması, iqlim dəyişikliyinə uyğunlaşma və iqlim dəyişikliyinin ətraf mühitə zərərli təsirinin azaldılması yolu ilə iqtisadi sabitliyin təşviqi; 
d) qida/heyvan yemi təhlükəsizliyi, baytarlıq və bitki mühafizəsi sahəsində effektiv sistemlərin tətbiqi və inkişafının təşviqi; 
e) kənd yerlərində əlavə maliyyə, güzəştli, texniki və tədqiqat dəstəyi ilə kənd təsərrüfatı istehsalının məhdud potensialının inkişaf etdirilməsi; 
v) kənd yerlərində müasir texnologiyaların və innovasiyaların tətbiqi, qərarların qəbulu prosesində "aşağıdan yuxarı" yanaşmasının və dövlət-özəl tərəfdaşlığının fəaliyyət mexanizmlərinin stimullaşdırılması, kooperasiyanın təşviqi, iqtisadi fəaliyyətlərə qadınların, gənc və yeni başlayan fermerlərin/sahibkarların cəlb edilməsi yolu ilə sosial inklüzivliyin təşviqi.
Fəsil II
Kənd təsərrüfatı və kəndin inkişafı siyasəti və maliyyələşdirilməsi
Maddə 5. Kənd təsərrüfatı və kəndin inkişafı strategiyası 
Kənd təsərrüfatı və kəndin inkişafı strategiyası müəyyən edilmiş problemlərin həlli üçün sektorun prioritetlərini, məqsədlərini və vəzifələrini müəyyən edən, onların həyata keçirilməsi üçün yanaşmaları formalaşdıran və tərəqqini qiymətləndirmək üçün nəticə göstəricilərini təyin edən sektoral siyasət sənədidir. 
Maddə 6. Kənd təsərrüfatı və kəndin inkişafı strategiyasının həyata keçirilməsi üzrə fəaliyyət planı 
Kənd təsərrüfatı və kəndin inkişafı strategiyasının həyata keçirilməsi üzrə fəaliyyət planı sektorun prioritetlərinin, məqsədlərinin və vəzifələrinin həyata keçirilməsi üçün qeyd olunan strategiyaya uyğun olaraq konkret tədbirləri və onların nəticələrinin göstəricilərini, bu tədbirlərin həyata keçirilməsinə cavabdeh olan qurumları və tərəfdaş qurumları, onların həyata keçirilmə müddətlərini, büdcəsini və maliyyələşmə mənbələrini müəyyən edir.
Maddə 7. Kənd təsərrüfatı və kəndin inkişafı siyasətinin həyata keçirilməsinin 
maliyyələşdirilməsi mənbələri Kənd təsərrüfatı və kəndin inkişafı siyasətinin həyata keçirilməsinin maliyyələşdirilməsi mənbələri aşağıdakılardır: 
a) Gürcüstanın dövlət büdcəsi; 
b) xarici yardım; 
q) Gürcüstan qanunvericiliyi ilə icazə verilən digər mənbələr. 
Maddə 8. Dəstək tədbirləri, onların benefisiarları və benefisiarların hesabatlılığı 
1. Dəstək tədbirlərinin məqsədi kənd təsərrüfatı fəaliyyəti və kəndin davamlı iqtisadi inkişafı, fermerlərin və kənd əhalisinin iqtisadi gücləndirilməsi və onların gəlirlərinin artırılmasıdır. 
2. Kənd təsərrüfatı və kəndin inkişafı siyasəti çərçivəsində dəstək tədbirləri bu Qanunun 7-ci maddəsində nəzərdə tutulmuş kənd təsərrüfatı və kəndin inkişafı siyasətinin həyata keçirilməsinin maliyyələşdirilməsi mənbələri ilə həyata keçiriləcək məqsədli layihələr/proqramlardır. 
3. Kənd təsərrüfatı və kəndin inkişafı siyasəti çərçivəsində dəstək tədbirlərini idarəetmə orqanının təqdimatı ilə Gürcüstan Hökuməti təsdiq edir. 
4. Kənd təsərrüfatı və kəndin inkişafı siyasəti çərçivəsində dəstək tədbirlərinin benefisiarları fermer təsərrüfatları və kənddəki müəssisələrin reyestrində qeydiyyatdan keçmiş, fermer təsərrüfatlarında kənd təsərrüfatı fəaliyyəti ilə məşğul olan fiziki şəxslər və hüquqi şəxslər, habelə mövcud olduğu halda, əlaqəli fəaliyyətlə məşğul olanlardır. 
5. Kənd təsərrüfatı və kəndin inkişafı siyasəti çərçivəsində dəstək tədbirlərinin benefisiarları həmçinin kəndin inkişafı sahəsində fəaliyyət göstərən fiziki şəxslər və hüquqi şəxslərdir. 
6. Dəstək tədbirlərinin benefisiarları ödəyici agentlik qarşısında hesabatlıdırlar. 
7. Ödəyici agentlik dəstək tədbirlərinin benefisiarlarının hesabat qaydasını müəyyən edir.
Fəsil III
Kənd təsərrüfatı və kəndin inkişafı siyasətinin dövlət tənzimlənməsi və institusional quruluşu
Maddə 9. Kənd təsərrüfatı və kəndin inkişafı siyasətini idarə edən icra hakimiyyəti orqanları 
Kənd təsərrüfatı və kəndin inkişafı siyasətini idarə edən icra hakimiyyəti orqanları aşağıdakılardır: 
a) Gürcüstan Hökuməti, hansı ki: 
a.a) kənd təsərrüfatı və kəndin inkişafı siyasətinin həyata keçirilməsini təmin edir; 
a.b) idarəetmə orqanının təqdimatı ilə kənd təsərrüfatı və kəndin inkişafı strategiyasını və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planını təsdiq edir; 
a.q) ölkə üçün vacib olan dəstək tədbirlərinin hazırlanmasında, habelə digər dövlətlər və beynəlxalq təşkilatlarla münasibətlərdə kənd təsərrüfatı və kəndin inkişafı ehtiyaclarını nəzərə alır; 
a.d) kənd təsərrüfatı və kəndin inkişafı strategiyasına və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planına uyğun olaraq, idarəetmə orqanının təqdimatı ilə dəstək tədbirlərini təsdiq edir; 
b) öz səlahiyyətləri daxilində olan idarəetmə orqanı: 
b.a) digər müvafiq qurumlarla əməkdaşlıq edərək kənd təsərrüfatı və kəndin inkişafı strategiyasını və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planını hazırlayır; 
b.b) dəstək tədbirlərini hazırlayır və təsdiq üçün Gürcüstan Hökumətinə təqdim edir; 
b.q) kənd təsərrüfatı və kəndin inkişafı strategiyasının və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planının ümumi monitorinqini və qiymətləndirilməsini həyata keçirir; 
b.d) kənd təsərrüfatı və kəndin inkişafı siyasəti çərçivəsində daxili və qurumlararası əməkdaşlığı əlaqələndirir; 
b.e) kənd təsərrüfatı və kəndin inkişafı sahəsində mövcud olan rəsmi məlumatlara əsaslanaraq analitik fəaliyyət həyata keçirir, o cümlədən proqnoz məlumatlarının hazırlanması üçün inteqrasiya olunmuş idarəetmə və nəzarətin vahid elektron sisteminin məlumatlarını təhlil edir; 
b.v) vətəndaş cəmiyyətinin, elmi dairələrin, sahibkarlıq sektorunun, o cümlədən fermer və sahə assosiasiyalarının kənd təsərrüfatı və kəndin inkişafı siyasəti məsələlərinə cəlb edilməsini və kommunikasiyasını təmin edir; 
b.z) Gürcüstan qanunvericiliyi ilə nəzərdə tutulmuş digər funksiyaları yerinə yetirir.
Maddə 10. Ödəyici Agentlik 
1. Bu Qanunla nəzərdə tutulmuş kənd təsərrüfatı və kəndin inkişafı siyasətinin həyata keçirilməsinin maliyyələşdirilməsi mənbələrindən əldə edilmiş maliyyələşmənin məqsədli istifadəsi və dəstəkləyici tədbirlər sxemlərinin həyata keçirilməsi və nəzarət funksiyasını ödəyici agentlik Gürcüstan qanunvericiliyi ilə müəyyən edilmiş çərçivədə həyata keçirir. 
2. Ödəyici agentlik öz səlahiyyətləri daxilində: 
a) maliyyələşmə üçün müraciətlərin yoxlanılması, qiymətləndirilməsi və dəstəkləyici tədbirlərin avtorizasiyasının operativ idarə edilməsini təmin edir; 
b) dəstəkləyici tədbirlərin həyata keçirilməsini, maliyyə uçotunu və nəzarətini təmin edir; 
q) müəyyən edilmiş qaydada dəstəkləyici tədbirlərin benefisiarlarının yoxlanılmasını həyata keçirir; d) digər müvafiq qurumlarla əməkdaşlıq edərək inteqrasiya edilmiş idarəetmə və nəzarətin vahid elektron sisteminin məlumat bazalarını yaradır və inkişaf etdirir, habelə müvafiq məlumatların uçotunu və işlənməsini təmin edir; 
e) dəstəkləyici tədbirlərin nəticələrinin indikatorlarla qiymətləndirilmiş tərəqqisini monitorinq edir və müvafiq məlumatı idarəetmə orqanına təqdim edir; 
v) yerli səviyyədə fermerlərə/sahibkarlara müvafiq məlumatı çatdırır və məsləhət fəaliyyətini həyata keçirir; 
z) idarəetmə orqanı qarşısında hesabatlıdır. Hesabatlılıq və məlumatların vahid elektron bazasının istehsalı qaydasını idarəetmə orqanı müəyyən edir; 
t) Gürcüstan qanunvericiliyi ilə nəzərdə tutulmuş digər funksiyaları yerinə yetirir.
Maddə 11. Şura 
1. Kənd təsərrüfatı və kəndin inkişafı məsələləri üzrə, o cümlədən kənd təsərrüfatı və kəndin inkişafı strategiyası və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planının icrası prosesində dövlət idarələrinin koordinasiyalı fəaliyyətinin təşviqi üçün Gürcüstan hökuməti qərarla şura yaradır. Şuranın sədri idarəetmə orqanının müvafiq səlahiyyətli şəxsidir. 
2. Şura: 
a) kənd təsərrüfatı və kəndin inkişafı strategiyası və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planının yenilənməsi və təkmilləşdirilməsi üçün təkliflər hazırlayır; 
b) kənd təsərrüfatı və kəndin inkişafı strategiyasının həyata keçirilməsini və kənd təsərrüfatı və kəndin inkişafı strategiyasının həyata keçirilməsi üzrə fəaliyyət planının icrasının monitorinqi üzrə illik hesabatın hazırlanmasını koordinasiya edir; 
q) müvafiq idarələr tərəfindən məlumatların toplanmasına və kənd təsərrüfatı və kəndin inkişafı siyasətinin monitorinqi və qiymətləndirilməsinin vahid elektron sistemində əks olunmasına nəzarət edir; 
d) kənd təsərrüfatı və kəndin inkişafı siyasətinin həyata keçirilməsinin yaxşılaşdırılması üçün şura və vətəndaş cəmiyyətinin əməkdaşlıq formatını yaradır; 
e) fəaliyyətin həyata keçirilməsi üçün zərurət yarandıqda müvəqqəti tematik işçi qrupları yaradır. 
Maddə 12. Bələdiyyə
Bələdiyyə kənd təsərrüfatı və kəndin inkişafı məsələləri üzrə öz səlahiyyətləri daxilində idarəetmə orqanı və/və ya ödəyici agentliklə əməkdaşlıq edir, o cümlədən onlarla müvafiq məlumat mübadiləsi aparır.
Fəsil IV
Məlumat bazaları və informasiya sistemi
Maddə 13. İnteqrasiya edilmiş idarəetmə və nəzarətin vahid elektron sistemi 
1. İdarəetmə orqanı inteqrasiya edilmiş idarəetmə və nəzarətin vahid elektron sisteminin yaradılmasını əlaqələndirir, məlumat bazalarının inteqrasiyası və idarə edilməsini isə ödəyici agentlik həyata keçirir. 
2. İnteqrasiya edilmiş idarəetmə və nəzarətin vahid elektron sistemi bir-biri ilə əlaqəli məlumat bazalarından ibarətdir və aşağıdakıları əhatə edir: 
a) fermer təsərrüfatlarının və kənd yerlərindəki müəssisələrin reyestrini; 
b) torpaq sahələrinin identifikasiyası sistemini, hansı ki, torpaq sahələri və onlarda həyata keçirilən kənd təsərrüfatı fəaliyyəti və qeyri-kənd təsərrüfatı iqtisadi fəaliyyəti haqqında geoinformasiya və məkan məlumatlarını əhatə edir; 
q) maliyyələşmə üçün müraciətlərin idarə edilməsi, ödənişlər və maliyyə uçotunun vahid elektron sistemini, hansının ki, istehsal qaydasını idarəetmə orqanı müəyyən edir; 
d) hesabatlılıq və məlumatların vahid elektron bazasını – dəstəkləyici tədbirlərin təsirini qiymətləndirmək və müvafiq siyasətlə bağlı qərarların qəbul edilməsi üçün; 
e) digər məlumat bazalarını, o cümlədən, heyvanların identifikasiyası və qeydiyyatının vahid elektron məlumat bazasını. 
3. Məlumat bazaları elektron formada aparılır və saxlanılır. Müvafiq informasiya Azərbaycan Respublikasının qanunvericiliyi ilə müəyyən edilmiş qaydada ictimaiyyət üçün əlçatandır. 
4. İdarəetmə orqanı məlumat bazalarının saxlanma müddətləri və prosedurlarının müəyyən edilməsi haqqında normativ hüquqi aktla məlumat bazalarının saxlanma müddətlərini və prosedurlarını müəyyən edir.
Maddə 14. Fermer təsərrüfatları və kənd yerlərindəki müəssisələrin reyestri 
1. Fermer təsərrüfatları və kənd yerlərindəki müəssisələrin reyestri fermer təsərrüfatları və kənd yerlərindəki müəssisələrin yerləşməsi və fəaliyyəti, habelə dəstək tədbirləri haqqında məlumatları ehtiva edən və hər il yenilənən vahid məlumat bazasıdır. 
2. Fermer təsərrüfatları və kənd yerlərindəki müəssisələrin reyestrinin məqsədləri: 
a) İdarəetmə orqanı tərəfindən hədəf qrupların müəyyən edilməsi və dəstək tədbirlərinin həyata keçirilməsi üçün Gürcüstanda mövcud olan fermer təsərrüfatları və kənd yerlərindəki müəssisələr haqqında məlumat bazasının yaradılması; 
b) Fermer təsərrüfatları və kənd yerlərindəki müəssisələrin dəqiq yerləşməsi və fəaliyyətinin spesifikasının müəyyən edilməsi üçün xüsusi proqram təminatı ilə kadastr məlumatlarına, xəritələrə və ortofotolara əsaslanan məlumat bazalarının yaradılması; 
q) Fermer təsərrüfatları və kənd yerlərindəki müəssisələrin fəaliyyətinin identifikasiyası. 
3. İdarəetmə orqanı dəstək tədbirlərinin effektiv həyata keçirilməsi üçün normativ hüquqi aktla fermer təsərrüfatları və kənd yerlərindəki müəssisələrin reyestrinin aparılması və vahid elektron məlumat bazasının idarə edilməsi qaydalarını müəyyən edir. 
Maddə 15. Məlumat mübadiləsi 
Kənd təsərrüfatı və kəndin inkişafı ilə əlaqəli məlumat bazalarının inteqrasiyası və qarşılıqlı əlçatanlığı məlumatların elektron mübadiləsi ilə təmin edilir. Bu prosesdə idarəetmə orqanı və onun sisteminə daxil olan müvafiq idarələr, habelə Gürcüstan Ədliyyə Nazirliyinin idarəetmə sahəsində fəaliyyət göstərən publik hüquqi şəxs – İctimai Reyestrin Milli Agentliyi və digər müvafiq idarələr iştirak edirlər.
Fəsil V
Keçid və yekun müddəalar
Maddə 16. Keçid müddəaları 
İdarəetmə orqanı təmin etsin: 
a) 2026-cı il yanvarın 1-dək: 
a.a) Fermer təsərrüfatları və kənd yerlərindəki müəssisələrin reyestrinin aparılması və vahid elektron məlumat bazasının idarə edilməsi qaydaları haqqında normativ hüquqi aktın təsdiq edilməsi; 
a.b) Maliyyələşmə üçün müraciətlərin idarə edilməsi, ödənişlər və maliyyə uçotunun vahid elektron sisteminin aparılması qaydası haqqında normativ hüquqi aktın təsdiq edilməsi; 
a.q) Hesabatlılıq və məlumatların vahid elektron bazasının aparılması qaydası haqqında normativ hüquqi aktın təsdiq edilməsi; 
a.d) Məlumat bazalarının saxlanma müddətlərinin və prosedurlarının müəyyən edilməsi haqqında normativ hüquqi aktın nəşr edilməsi; 
b) 2027-ci il yanvarın 1-dək − öz sistemində bu Qanunun 9-cu maddəsinin "b.e" yarımbəndi ilə nəzərdə tutulmuş proqnoz məlumatlarının hazırlanması üçün müvafiq struktur bölmənin yaradılması. 
Maddə 17. Yekun müddəalar 
1. Bu Qanun, bu Qanunun 10-cu və 13−15-ci maddələri istisna olmaqla, 2025-ci il yanvarın 1-dən qüvvəyə minir. 
2. Bu Qanunun 10-cu və 13−15-ci maddələri 2026-cı il yanvarın 1-dən qüvvəyə minir.

